
   Пин хĕр çинче эп паллăттăм

Хам чунăм савнине:

Ĕç хĕрĕшĕн халаллăттăм

Юн тĕслĕ тутăрне.



Хастар утти, хул чăмăрĕ

Паллах ун аякран,

Сапаланать çӳç хăмăрĕ

Яштак вĕчи таран.



Çиçет-çке ирĕк çиçĕмĕ

Ун çивĕч куçĕнче.

Илемлĕ пурнăç сисĕмĕ

Вылять ун пуçĕнче.



Ун халь тытнă çип хутăрĕ

Тĕвленмĕ аллинче,

Нихçан та хĕрлĕ тутăрĕ

Шупкалмĕ пуç çинче.



Çак юн тĕсе ан улăштар —

Пĕр тĕс яланлăха;

Ăна кура тек хутшăнтар

Салам малаллăха!



Пур тĕнчери ĕç халăхшĕн

Таптатпăр хĕн-хура;

Вĕлкĕштерĕр малаллăхшăн

Юн тĕслĕ тутăра.



Туллаштăр мулăн вăкăрĕ,

Хăмач тĕсе курса;

Сывлать хĕрарăм кăкăрĕ

Çĕн ĕçшĕн вăй хурса.



Ан чар, нăхта тĕпренчĕкĕ

Танлаштăр тирĕспе.

Ар пусмăрĕн пĕркенчĕкĕ

Ваклантăр тĕнчипе.



Арçын!

Совет хĕрарăмĕ

Тек пулмĕ сан лашу.

Халь уншăн ирĕк сарăмĕ -

Тăванлăх!

Танлашу!

  